
Предлог препораки 

Фискалните правила играат клучна улога во стабилизирањето на економиите, 

обезбедувањето одржливи нивоа на долг и поттикнувањето на довербата кај инвеститорите. 

Тие, исто така, го подобруваат кредибилитетот на фискалните политики, воспоставуваат 

рамнотежа на правичност помеѓу сегашните и идните генерации и обезбедуваат политичка 

дисциплина против прекумерното трошење. Освен тоа, фискалните правила се 

спротивставуваат на тенденцијата на владите да имаат дефицит, ја зголемуваат 

транспарентноста во финансиските одлуки и помагаат во координацијата на политиките во 

рамките на економските унии. Дополнително, тие овозможуваат создавање на фискален 

простор кој може да се употреби за време на економски рецесии. Меѓутоа, за овие правила 

да бидат ефективни, тие мора да бидат дизајнирани и имплементирани внимателно; 

преголемата ригидност може да биде контрапродуктивна, додека премногу исклучоци може 

да го разводнат нивното значење. 

ЕУ е во процес на дефинирање на нов систем на правила во јавните финансии. Додека 

постојните фискални правила во Европската унија беа суспендирани за време на 

пандемијата и на почетокот на војната во Украина и ќе треба да се обноват во 2024 година, 

Европската комисија предлага систем на фискални правила, кој има за цел да ги 

минимизира негативните надворешни ефекти од фискалната нерамнотежа на земјите-

членки врз остатокот од Унијата. Тој се состои од три компоненти: збир на критериуми и 

цели за фискална одржливост; задолжително фискално прилагодување кон одржлива 

фискална позиција; и санкции во случај на непочитување. Критериумот за фискална 

одржливост ќе биде поставен во однос на нивоата на долгот, каде што ќе се класифицираат 

земјите по ниво на ризик, а ќе се воспостави и патека за прилагодување кон фискална 

рамнотежа во форма на четиригодишни планови кои ќе поставуваат цели и ќе користат 

правило за нето примарни расходи како контролна променлива. Мерките во случај на 

неусогласеност вклучуваат процедура за прекумерен дефицит и разни санкции. 

Р.С. Македонија има фискално правило за буџетите на општините од 2018 година, додека 

новиот органски закон за буџет од 2022 година воведе фискално правило за нивото на 

јавниот долг, дефинирајќи дека не треба да биде поголем од 60% од БДП и гарантираниот 

долг да не биде поголем од 15% од БДП. Сепак, јавниот долг е веќе блиску до лимитот на 

фискалните правила (57,9% од БДП во К-2 2023) и стратегијата за јавен долг на земјата 

2024-2026 година предвидува дека веќе во 2024 и 2025 година јавниот долг ќе биде повисок 

од лимитот на фискалните правила, односно 63,2% од БДП во 2024 година и 61,0% од БДП 

во 2025 година. 



 

Препораки 

1. Р.С. Македонија треба да направи план за постепено воведување на рамката на 

фискалните правила прифатена од ЕУ за периодот почнувајќи од 2024 година. Во 

оваа насока клучно е да се определи среднорочна фискална патека и да се покаже 

кредибилитет во нејзиното остварување. Притоа, пожелно е патеката да има 

автоматски корективи на примарниот буџетски дефицит доколку јавниот долг 

надминува определен износ. 

2. Преиспитување на поставените клаузули во фискалните правила за природни 

непогоди, пад на економската активност и трошоци за стратешки инвестициски 

проекти, кои овозможуваат целосно или делумно некористење на правилата, 

односно нивно усогласување со праксата во ЕУ земјите. 

3. Утврдување на потребите за финансирање во јавното здравство и пензискиот систем 

во следните десет години од аспект на потребите што ќе ги создава процесот на 

демографското стареење на населението и иселувањето на работната сила. Врз 

основа на ова треба да се размислува за промени во даночниот систем и создавање 

на специфични фискални правила кои ќе го поддржуваат подоброто функционирање 

на системот. 

4. Да се направи анализа на ефективноста на прагот на фискалното правило за 

општините, кое што приходната страна на буџетите на општините ја определува како 

процент од остварувањата во претходните три години, со цел да не може да се 

планира неостварлива буџетска приходна страна која ќе создава преземени, а 

неплатени обврски. 

5. Функционирање на IFMIS системот кои ќе овозможи целосна поврзаност на јавните 

финансии и адекватна информациска база за функционирање на систем на јавни 

финансии базиран на правила. Обезбедување системот да ги евидентира и покажува 

сите креирани обврски и создавање на правила кои ќе оневозможат зголемување на 

неплатените обврски. 

 


